
১ম, হাঃ!—ইয়াৰ এটা উপায় নহলে, তাৰ পৰিণামে, দেশান্তৰী হে হব

লগা হল। কেনেকৈ, তাৰ পৰিণামে, পৰবতিৰি ইয়াত?

২য়, হাঃ— ইয়াৰ উপায় আৰু কোনে কৰিব! ইস্পৰে ৰইখা কৰিলে

হে কৰা। নহলে, নিগমে মৰিলোঁহঁক।

১ম, হাঃ— অঃ, তাৰ পৰিণামে, কিবা এটা নহব বুলিছ নে? ইয়াৰ বাতৰি,

তাৰ পৰিণামে, গুৱাহাটী পাইছেগৈ হেনো। বৰগোহাঞি

ডাঙ্গৰীয়াই বোলে, তাৰ পৰিণামে, সিফালে কিবা ফন্দী পাতিছে।

এতিয়া ভাটীৰপৰা, তাৰ পৰিণামে, বৰফুকন ডাঙ্গৰীয়াই বল

দিলেই হয়। নকবি কাৰো আগত, তাৰ পৰিণামে, এইবোৰ

কথা। কলে মৰিবি, তাৰ পৰিণামে, আপোনা-আপুনি।

২য়, হাঃ।—সিফালৰপৰা যদি কিবা এটা হয়, মই হলে পোনেই লগ

লাগিমগৈ; যি থাকে কপালত। এনেও মৰিম, তেনেও মৰিম!

১ম, হাঃ।—হেৰ, থ, থ। আমাৰ ফালে, তাৰ পৰিণামে, তেনে সাহ-পিতৰ

মানুহ নাই। দেখিলেহে লেখিবি, তাৰ পৰিণামে, বোলে সেই

গেন্ধেলাটোৱে কি কৈছিল।

২য়, হাঃ-এৰা সাহ হলেও পিত, নাই। গদা কোৱঁৰ নিচিনা মতা

থাকিলহেঁতেন যদি, তেহে। তেওঁৰ দৰে আৰু দুটামান হোৱা

হলেই হৈছিল।

১ম, হাঃ—বেচ কৈছ। সেইটো হলে, তাৰ পৰিণামে, মানোঁ। এনে জন

পুৰুষ, তাৰ পৰিণামে, নহব-নুপজিব বুপাই। গদা যি, তাৰ

পৰিণামে, গদা হে হয়। বৰহমপুত্ৰখন বোলে, তাৰ পৰিণামে,

সাঁতৰি পাৰ হল। শুনি বিস্ময়!

২য়, হাঃ।—সেই হে কওঁ' বোলোঁ গদা কোৱঁৰৰ দৰে এজন ওলালে পিচত

লৰি চাব পাৰোঁহঁক।

		 এই পৃষ্ঠাটো শেষবাৰৰ কাৰণে ২৪ অক্টোবৰ ২০২১ তাৰিখে ১৮:৪৪ বজাত সলনি কৰা হৈছিল।

ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

